
Yabelanani ngebali namhlanje!

Ukufundela abantwana bakho ngokuvakalayo:

 kubabonisa ukuba uzixabisile iincwadi 
nokufunda.

 kukunika izinto onokuthetha ngazo kunye nabo.

 kwakha ukuqhogana nobudlelwane phakathi 
kwenu.

 kubavumela ukuba bakubone ukufunda 
njengento enomdla neyanelisayo.

 kubakhuthaza ukuba bafunde ukuzifundela 
ngokwabo, ukuze baqhubekeke befunda.

 kubabonisa indlela esifunda ngayo nendlela 
ezisebenza ngayo iincwadi.

 kwenza ukuba bakwazi ukonwabela amabali 
abangekakwazi ukuzifundela wona ngokwabo.

 kuphuhlisa isigama sabo kunye nezakhono 
zabo zolwimi.

1. Fundela abantwana bakho nabanye nje abantwana ibali 
elithi, Bhabhani, nonke, bhabhani!, elikwiphepha le-2 
nele-3. Ziqhelanise nokulifunda ngokuvakalayo amatyeli 
aliqela phambi kokuba ulifundele abantwana kwaye uze 
ukhumbule ukujikajika ilizwi lakho kangangoko xa ufundayo.

2. Phambi kokuba ulifunde ibali, buza abantwana ukuba 
bakha babhabha na ngebhaloni okanye bakha bayibona 
na ibhaloni kumabonakude okanye encwadini. Bakhuthaze 
babelane nawe ngeengcinga zabo.

3. Emva kokuba ulifundile ibali, khuthaza abantwana bakho 
ukuba balitolike ngokubacela ukuba bazobe okanye 
bapeyinte umfanekiso weyona ndawo bayithandayo  
apha kulo.

4. Cwangciselela iNtsasa-yokuHlangana-neBali ngosuku 
lokuFunda ngokuVakalayo lweHlabathi okanye 
ngempelaveki kwelo thuba. Mema abantwana ukuba 
beze nabazali babo. Bazise bonke ngeencwadi owaziyo 
ukuba zinamabali akulungeleyo ukufundwa ngokuvakalayo 
ngokuthi ubafundele kwezi ncwadi.

5. Zenzele ezakho iipowusta zoSuku lokuFunda ngokuVakalayo 
lweHlabathi lowama-2021 ukwenzela ukusasaza ulwazi 
nokuqonda ukubaluleka kolu suku. Ukunye nabantwana, 
sikani oonobumba nemifanekiso kwiimagazini 
nakumaphephandaba, nizobe imifanekiso, nibhale awenu 
amagama nezenu izivakalisi, kwaye nisebenzise imifanekiso 
efumaneka kwiwebhusayithi kaNal’ibali (yiyani kwicandelo 
elithi, “Story resources” ku-www.nalibali.org). Zenzeleni 
ezenu izilogani zokwazisa abantu, okanye nisebenzise esi 
sethu – Yabelanani ngebali namhlanje!

Imisetyenzana nemidlalwana emi-5 yoSuku 
lokuFunda ngokuVakalayo lweHlabathi

kunye noNal'ibali

Indlela ongazibandakanya ngayo
Yiya ku-www.nalibali.org okanye  
ku-www.nalibali. mobi ukuze ubhalise usapho 
lwakho, iklabhu yokufunda okanye isikolo sakho, 
okanye thumela ngoWhatsApp igama elithi 
“WRAD” ku-060 044 2254 uze ube negalelo 
ekwenzeni uSuku lokuFunda ngokuVakalayo 
lweHlabathi lwalo nyaka lube ngowona 
mnyhadala wakhe wamkhulu eMzantsi Afrika!

Sasaza uthando lwamabali! Gqithisa eli bali 
okanye wabelane ngalo nomntu omaziyo. 

Amabali anamandla kakhulu! Ibali elithi, Bhabhani, nonke, 
bhabhani!, libhalwe ngumbhali, uSihle Nontshokweni, 
kwaye lizotyelwe nguMagriet Brink noLeo Daly.  
Lifundele abantwana abasebomini bakho ngoSuku 
lokuFunda ngokuVakalayo lweHlabathi, olungomhla  
wesi-3, kweyoMdumba kowama-2021.

USuku lokuFundaUSuku lokuFunda
ngokuVakalayo lweHlabathingokuVakalayo lweHlabathi

Izinto ezi-8 ozizuza ngokufunda 
ngokuvakalayo



UAfrika, uDintle noMme 
wa Afrika babesebhasini 
endleleni eya kutyelela 
uGogo. “Yhe-e-e! Iiholide 
ekugqibeleni!” watsho 
uAfrika edloba enyuka 
esihla esitulweni sakhe.

“Sshhh! Uza kuvusa 
udadewenu,” wasebeza 
uMme waAfrika. 

“Uxolo, Mama,” wasebeza uAfrika. 

UAfrika wazama ukuhlala azole, kodwa zange akwazi. 
“Ndinqwenela ukunga le bhasi indala ibiyibhaloni,” watsho 
ekhupha esolula iingalo zakhe esenza ngathi ngamaphiko 
ebhaloni. “Ukuba besibhabha, ngekukudala safika 
kwaGogo.”

“Ndiyazi,” watsho uMama, “kodwa nceda uhlise iingalo 
zakho phambi kokuba uxhole umntu ngeminwe yakho.”

“Owu, le bhasi icotha kakhulu,” wazamla uAfrika. “Soze 
siyokufika.”

Yathatha iiyure, kodwa ekugqibeleni ibhasi yema baze 
bakwazi ukumbona uGogo ebawangawangisela izandla 
ebulisa. “Kangangokuba bendinemincili ndifike apha 
kwangethuba,” watsho uGogo ebanga ebaphuza bonke.

“Besikule bhasi idlokovayo, ingxolayo, indala ixesha elide 
kakhulu, Gogo,” watsho uAfrika.

“Ndiyazi,” wancuma uGogo. “Ngoku, masigodukeni sonke. 
Ndineti nekeyiki enilindeleyo yaye uNeo noMbali baza kufika 
ngokukhawuleza.” Oko kwamncumisa uAfrika kuyo yonke 
indlela eya kwaGogo.

Njengoko uGogo wayesika ikeyiki wathi, “Ngoku 
ndandisemncinane sasingenabhasi. Ngoku kukho iimoto, 
iiteksi, iibhasi, oololiwe …”

“… neebhaloni,” watsho uNeo xa babengena endlwini 
benoMbali. UAfrika watsiba waya kubulisa abahlobo 
bakhe. Wayechulumancile kukubabona kwakhona.

UMbali wabhekabheka. “Mmmm tana,” watsho  
ekhomba ikeyiki.

UGogo wahleka wabanika elowo isilayi. “UJosh, uHope 
noBella baza kusityelela ngomso,” watsho.

“NoNoodle,” watsho uMbali.

“NoNoodle,” wangqina uGogo.

Ngosuku olulandelayo wonke umntu wavuka kwakusasa. 
“Ndibazi kakuhle abahlobo benu,” watsho uMme wa Afrika, 
“baza kufika apha phambi kokuba nigqibe isidlo sakusasa.” 
Kanye ngaloo mzuzu wonke umntu weva ukukhonkotha.

“Noodle, khawume!” wakhwaza uBella, njengokuba 
wayelandela uNoodle bengena endlwini. UNoodle 
wayenemincili kakhulu ukubona wonke umntu.

Kungekudala uJosh noHope bafika waze wonke umntu 
waqalisa ukuthetha ngaxeshanye. UGogo wavala iindlebe 
zakhe. “Gqibani ukutya nize niphume!” watsho uGogo 
ethumela abantwana abadadlana noNoodle phandle 
ukuba bayokudlala.

“Josh,” watsho uAfrika, etyhalela isitulo esihamba ngamavili 
kwindawo yokudlala, “uyakhumbula ngokuya ndandilapha 
ukuba wena waphumelela ukhuphiswano lweekhayithi?”

“Ewe,” wahleka uJosh. “Soze ndiyilibale loo nto.”

Bhabhani, nonke, bhabhani!
Libali likaSihle Nontshokweni     Imifanekiso izotywe nguMagriet Brink noLeo Daly

   Liguqulelwe esiXhoseni nguSindiswa M Mbokodi

Ukuze ufumane amanye amabali, ndwendwela ku-www.nalibali.org okanye uthumele ngoWhatsApp igama elithi “stories” ku-060 044 2254.



“Ngoku ke, masibe nokhuphiswano lweebhaloni 
zephepha,” watsho uAfrika ekhupha umzobo  
webhaloni yephepha.

“Kwowu, ayisentle nje,” watsho uJosh. “Ngenye imini 
ndifuna ukuba ngumqhubi webhaloni. Kodwa khawume! 
Ndiza kukubonisa ukuba kubhabhazelwa njani. 
Ndilinganise,” wakhwaza.

UJosh waphakamisa izandla zakhe waza wacula:  
“Jika ekhohlo, jika ekunene. Jika ekunene, jika ekhohlo. 
Phakamisa iingalo zakho uze ucimele. 
Ekhohlo, ekunene, phezulu, phantsi.  
Siza kubhabha sijikeleze.”

UAfrika, uNeo, uBella noHope bangenelela kwangoko. 
Njengoko uJosh wayejikajika ngesitulo sakhe esinamavili, 
abanye babaleka bajikeleza iingalo zivulekile becula 
behleka. Yaye eneneni, uNoodle wangenelela! Bayeka xa 
bonke babephelelwa ngumphefumlo.

“Ngoku masenze iibhaloni zamaphepha,” watsho uAfrika. 
Wavula ubhaka wakhe waza wakhupha amaxwebhu 
amaphepha ambalwa. “Ndiza kunibonisa emanikwenze.”

“Ingase ibe babesifundisile le nto esikolweni,” watsho uHope 
njengoko wayelandela imiyalelo kaAfrika.

Esakuba wonke umntu egqibile, uAfrika wathi, “Phambi 
kokuba uyibhabhise ibhaloni yakho kufuneka ugqibe ukuba 
ufuna ukuya phi. Njengoko uphosa ibhaloni yakho emoyeni 
khwaza igama lelizwe othumela kulo ibhaloni. Inye, zimbini, 
zintathu – BHABHA!” Baziphosa bonke iibhaloni zabo 
emoyeni.

“Eyam ndiyithumela eZimbabwe!” watsho uNeo.

“Eyam iya eNgilani!” uBella noHope bakhwaza 
ngaxeshanye.

“Brazili!” watsho uAfrika.

“Japhani!” watsho uJosh.

Abantwana bahleka njengoko babebukela iibhaloni zabo 
zibhabha esibhakabhakeni. UNoodle wabaleka ejikeleza 
ekhonkotha ezama ukubamba iibhaloni zamaphepha! 

“Ngoku niyazi ukuba akunyanzelekanga ukuba nibe 
kwibhaloni yokwenyani ukuze nikwazi ukubhabha,” 
watsho uJosh.

“Yima! Neo, khawume! Uya phi?” wabuza uAfrika.

“Ndiyagoduka,” wahleka uNeo, “Ndilambile!”

“Nam,” watsho uBella.

“Hawu!” watsho uNoodle.

UHope wajonga ixesha. “Sishiyiwe lixesha lelantshi,” 
watsho. “Kubhetele sibaleke.”

“Hayi,” watsho uJosh. “Masibhabhe!” Bahleka bonke, bolula 
iingalo zabo … babhabha bagoduka.



UNal’ibali, ontsusa yakhe isekusondezeni abaphulaphuli ukuza 
kumamela ibali, liphulo likazwelonke lokufundela ukuzonwabisa. 
Injongo yalo kukuvuselela nokwendeliselisa inkcubeko nesithethe 
sokufunda kuMzantsi Afrika uphela, ukuze ukufunda, ukubhala 
nokwabelana ngamabali – ngazo zonke iilwimi zaseMzantsi Afrika – 
kube yinxenye yobomi bemihla ngemihla.

Ukususela ngonyaka wama-2012, uNal’ibali usebenzisene 
namaqabane ohlukeneyo avela eburhulumenteni, kuluntu ngokubanzi 
kwakunye naworhwebo ukuqinisekisa ukuba wonke umntwana 
waseMzantsi Afrika ufumana amathuba okuthandana neencwadi 
kunye namabali. UNal’ibali uncedisa ekukhuliseni nasekwaluseni 
isizwe sabantu abafundayo ngenkxaso yakhe ayishumayezayo, 
ngoqeqesho nangezixhobo zokufunda zodidi oluphezulu.

Malunga noNal’ibali 

AbakwaNal’ibali bakhona ukuze bakunike inkuthazo nenkxaso. 
Qhagamshelana nathi nangayiphi na enye kwezi ndlela zilandelayo: 

Sele uzibandakanyile neFUNda Sonke Loyalty Programme 
yakwaNal’ibali? Ndwendwela ku-www.nalibali.mobi ukuze ube 
lilungu namhlanje uze uzuze umvuzo logama uphembelela abanye 
ukuba bafunde. Ngenela umngeni welitheresi Suku lokuFunda 
ngokuVakalayo lweHlabathi uzuze amanqaku!

Sithumelele imifanekiso yabantwana bakho 
benxibe iibheji zabo ngoSuku lokuFunda 
ngokuVakalayo lweHlabathi. Thumela 
i-imeyile ku-info@nalibali.org okanye 

wabelane nathi ngaloo mifanekiso yakho 
kwikhasi lethu likaFacebook!

Yenza ibheji!

1. Sika ukhuphe ibheji ulandela umgcana 
ongamachaphaza abomvu.

2. Faka umbala emfanekisweni.

3. Sika isangqa esilingana nebheji kwikhadibhodi 
ephecephece, umzekelo, ibhokisi yesiriyeli.

4. Sebenzisa iglu ukuncamathelisa ibheji ekhadibhodini.

5. Sebenzisa into yokuncamathelisa eqinileyo ukuze 
uncamathelise umva wesipelitana ngasemva kwibheji 
yakho. Okanye ugqobhoze umngxunyana emantla 
ebheji ze ufake iwulu okanye umtya ukuze ukwazi 
ukuyijingisa entanyeni yakho.

6. Yonwabela ukunxiba ibheji yakho xaufunda okanye 
umamele amabali ngoSuku lokuFunda  
ngokuVakalayo lweHlabathi.

IsiXhosa


